
	Ég er ekki klár á boðskapnum eða viss um að ég sé hrifin af undirtexta leikritsins um Jóa launmorðingja, en mikið svakalega er sýningin gott leikhús! Killer Joe eftir Tracy Letts var frumsýnt á Litla sviði Borgarleikhússins í gær á vegum Skámána og upplifunin var eiginlega brjálæðisleg 

Rakkarapakk á sviði

Leikritið er um algert rakkarapakk og þess rakkarapakkslega líf. Ansel Smith (Þröstur Leó Gunnarsson) býr í ömurlegum húskofa (svið Vytautas Narbutas var eitt af hans óhugnanlegu snilldarverkum og fatnaður Filippíu Elísdóttur með ólíkindum púkalegur!) með sinni ungu og sætu konu Shörlu (Maríanna Clara Lúthersdóttir) og dótturinni Dottie af fyrra hjónabandi(Unnur Ösp Stefánsdóttir). Eina nóttina ryðst sonurinn Chris inn í kofann (Þorvaldur Davíð Kristjánsson) á hröðum flótta undan dópgengi sem hann skuldar peninga og sem ætlar að drepa hann. Hann vill fá sexþúsund dali að láni hjá pabba sínum, en ræfillinn Ansel hefur auðvitað aldrei séð svoleiðis peninga, hvað þá átt þá til að lána þá! Hvernig getur Chris þá bjargað sínu auma lífi?

Jú, hann veit ráð. Mamma hans, helvítis tíkin sem Ansel var giftur áður, er líftryggð fyrir háa fjárhæð og nú vill Chris ráða leigumorðingja til að kála henni svo Dottie fái líftrygginguna. Þetta finnst öllum hið besta ráð, og þar með skálmar Killer Joe inn í líf þeirra (Björn Thors). Hann er reiðubúinn til að taka verkið að sér, en vandinn er sá að hann vill greiðsluna fyrirfram. 25.000 dollara. Og eigirðu ekki sex þúsund þá áttu varla tuttugu og fimm þúsund! Allt virðist ætla að sigla í strand, en þá býðst Joe til að taka veð - í Dottie. Chris er tregur, honum þykir þrátt fyrir allt vænt um systur sína, en lætur undan, enda finnst öllum öðrum þetta frábær lausn. Síðan fer allt í gang og ég segi ekki orð meir um þráðinn, læt duga að fullyrða að hann er fullur af spennu og óvæntum vendingum!

Texti leikritsins er fyndinn og markviss og þýðing leikstjórans, Stefáns Baldurssonar, var að flestu leyti fín. Þó var svolítið undarlegt að heyra fólk nota orðasamband eins og "hvað sem því líður" inn á milli allra "fokking" orðanna. En þótt textinn sé slunginn yrði þó ekki mikið úr honum ef ekki kæmi til góð túlkun sem gerði margræðni persónanna skil. Upp á hana vantaði ekkert. 

Þröstur Leó er einhver besti leikari sem við eigum og hefur verið síðan hann hóf sinn feril (ógleymanlegur Hamlet árið 1988), og hann á ekki í vandræðum með Ansel. Það sem kemur samt á óvart er hvað hann leikur hann nett; þetta er langkúgaður maður af öllum, meira að segja sinni fallegu ungu konu. Þessi Ansel er löngu hættur að gera sér grillur um lífið, tekur því bara eins og hverju öðru hundsbiti. Meistaralegur leikur.

Öll hin eru nýleg á sviði og koma öll á óvart. Maríanna Clara var minnisstæð sem þjónustustúlka í Fullkomnu brúðkaupi hjá LA í fyrra en hér fær hún úr mun meiru að spila. Hún er glögg gamanleikkona, notar svipbrigði og rödd vel og á auðvelt með að leika tveim skjöldum. Svo er hún sérkennilega falleg. Þorvaldur Davíð er líka myndarpiltur og hefur töluverða sviðsreynslu en er lítt lærður leikari og það finnst á, öll líkamstjáning var ekta en röddin er ekki alveg eins hlýðin við hann og kroppurinn. 

Mest mæðir á hjónunum Unni Ösp og Birni Thors í hlutverkum Joe og Dottie, og þau eru satt að segja bæði alveg æðisleg. Björn býr til svo margslunginn karakter úr sínum leynilögreglumanni og leigumorðingja að maður var lengi í vafa um að hve miklu leyti bæri að taka hann alvarlega. Svo var úr því skorið. Dottie er ekki alveg eins og fólk er flest. jafnvel áður en hún sagði frá því sjálf var ljóst að einhvern tíma hefði verið tregt um súrefni til heilans í henni. Unnur var fullkomlega sannfærandi í hlutverkinu sem líka er best skrifað af þeim öllum - við þekkjum öll svona einstaklinga sem taka orðin nákvæmlega eins og þau eru sögð, sem skilja ekki myndmál eða þegar talað er undir rós. Hvert orð hefur bara eina merkingu og hún er nákvæmlega samkvæmt orðsins hljóðan. Ég segi fyrir mig að ég þekki Dottie og hún var lifandi komin á sviðinu. 

Út úr hverju andartaki sýningarinnar lýsir gleði leikstjórans yfir því að fá að starfa með þessu unga og hæfileikaríka fólki. Allt hefur hann getað lagt á þau - og átökin í verkinu eru ekkert hjóm og hálfkák! Það er bannað börnum! Ég veit að aðsóknin verður alvitlaus og óska öllu því fólki góðrar skemmtunar!

